        Á  ATENCIÓN DA FISCALÍA DE PONTEVEDRA

_________________________, con DI: ____________, con enderezo a efectos de notificación en __________________________ (Pontevedra). 

___________________________, con DI: _____________, con enderezo na Rúa___________________________________
______________________, con DI: _______________, con enderezo en ___________________________________
Os que subscriben, por ser lexítimo o interese, en tempo e forma, como mellor en DEREITO proceda,

COMPARECEMOS
E pola presente vimos a DENUNCIAR os seguintes  

FEITOS:

PRIMEIRO: 

Tal e como consta na Memoria do “Proxecto de trazado do desdobramento do corredor CG-4.1 do Morrazo” (vid. Anexo I) -que esta sendo sometido ao trámite de exposición pública- a Secretaría Xeral de Calidade e Avaliación Ambiental emitiu unha Resolución, con data de 30 de xullo de 2009, decidindo que non era necesario someter ao trámite de avaliación ambiental o citado proxecto.
A argumentación que suxire dita Memoria é que tanto o Estudo de Impacto Ambiental (EIA) do Estudo Informativo, como a Declaración de Impacto Ambiental (DIA) do Corredor do Morrazo, tiveron en conta, no seu momento, o futuro desdobramento e xa valoraron e declararon compatibles as afeccións e impactos sobre o medio. 
No texto da Resolución (vid. Anexo II) reiterase esta argumentación, descartando as peticións de sometemento a estudio de impacto dos organismos consultados, non identificando posibles impactos a zonas de Rede Natura (cando si que existen), e aínda que recoñece “a existencia de numerosos puntos de interese cultural”, chega á afirmación de que “da realización do proxecto non se prevén efectos adversos significativos sobre o medio ambiente”.
Unha obra de uns 15 quilómetros de lonxitude, que, segundo a Memoria agora exposta ao público, conleva desmontes de case 1.400.000 m3 con excedentes de máis de medio millón de m3 para os que o proxecto non atopa máis que hipotéticos e moi dubidosos puntos de vertido, impactos críticos sobre o patrimonio e as augas, afección a espazos naturais protexidos e outros.
SEGUNDO: 
A obra entraría de cheo no anexo I do Real Decreto Lexislativo 1/2008, de 11 de xaneiro, polo que se aproba o texto refundido da Lei de Avaliación de Impacto Ambiental de proxectos, concretamente no seu Grupo 6 a) 1. : ”actuacións que modifiquen o trazado de autopistas, autovías, vías rápidas e carreteiras convencionais preexistentes nunha lonxitude continuada de máis de 10 quilómetros”.

Non tería polo tanto a opción expresada no artigo 3, 2 , á que se acolle a Resolución da Secretaría Xeral de Calidade e Avaliación Ambiental de 30 de xullo de 2009, de facer depender a decisión do órgano ambiental.

TERCEIRO:
 A antes citada DIA estaba baseada no Estudo de Impacto Ambiental dun “Estudo Informativo”, nunca no propio proxecto construtivo, tal como esixían o Real Decreto Lexislativo 1302/1986, de 28 de xuño, de avaliación de impacto ambiental, e o artígo 16 do Regulamento da Avaliación de Impacto Ambiental, aprobado polo Real Decreto 1131/1988 de 30 de setembro. 
O estudo informativo, que facía referencia a unha franxa de terreo suficiente “a grosso modo” para a construción dunha vía de dous carrís por sentido, non contemplaba nin estudaba o impacto nin os movementos de terras necesarios para unha obra como tal, estudaba un trazado preliminar dunha vía de só dous carrís e non o do proxecto nin do trazado definitivo e a DIA resultante foi incumprida repetidamente no transcurso das obras, tal e como foi denunciado en repetidas ocasións pola Plataforma contra a Vía Rápida (vid. www.morrazo.org/incumpre_00.htm).
CUARTO: 

Na memoria do “Proxecto de trazado do desdobramento do corredor CG-4.1 do Morrazo” afirmase que as obras nel definidas están incluídas no “Plan de Mobilidade e Ordenación Viaria Estratéxica (PLAN MOVE)” da Xunta de Galicia.


O citado “Plan de Mobilidade e Ordenación Viaria Estratéxica (Plan MOVE)” da Xunta de Galicia, tal como recoñece o seu propio texto (Vid. Anexo III) “completa, suplementa e perfecciona” ao “Plan Director de Estradas de Galicia”, pero NUNCA FOI TRAMITADO NIN APROBADO, e polo tanto non é acorde coas estipulacións e disposicións establecidas na vixente Lei 9/2006 de 28 de abril, sobre avaliación dos efectos de determinados plans e programas no medio ambiente. 
QUINTO:
O “Plan Director de Estradas de Galicia” iniciou a súa avaliación ambiental estratéxica segundo a Resolución do 4 de setembro de 2008, da Dirección Xeral de Obras Públicas, publicada no D.O.G. nº 178. Esta tramitación atopase nun punto descoñecido, pero o citado plan atopábase no momento da Resolución da Secretaría Xeral de Calidade e Avaliación Ambiental de 30 de xullo de 2009 e atópase agora mesmo, con seguridade, PENDENTE DE COMPLETAR A PRECEPTIVA TRAMITACIÓN E DE APROBACIÓN, e polo tanto non é acorde coas estipulacións e disposicións establecidas na vixente Lei 9/2006 de 28 de abril, sobre avaliación dos efectos de determinados plans e programas no medio ambiente.
SEXTO:

Segundo a Lei 10/1995, de 23 de novembro, de ordenación del territorio de Galicia, as “Directrices de Ordenación do Territorio (DOT)” teñen como función, entre outras, “Construír un marco xeral de referencia para a formulación dos restantes instrumentos de ordenación territorial, así como dos plans de ordenación previstos na lexislación urbanística, e para a formulación e execución das distintas políticas sectoriais da Comunidade, ao que haberán de acomodarse os plans, programas e accións con incidencia no territorio que poidan desenvolver as administracións públicas de carácter autonómico ou local, a fin de garantir unha adecuada coordinación e compatibilización de todas elas”. 

O Plan MOVE e o “Plan Director de Estradas de Galicia” deberán ser acorde coas DOT de Galicia, que como corrobora a Orde do 9 de Novembro de 2009 da Consellería de Medio Ambiente, Territorio e Infraestruturas, publicada no D.O.G. nº 227, ATOPANSE PENDENTES DA PRECEPTIVA TRAMITACIÓN E APROBACIÓN e deberán ser acordes coas estipulacións e disposicións da vixente Lei 9/2006 de 28 de abril, sobre avaliación dos efectos de determinados plans e programas no medio ambiente.

Resulta obvio que o feito da tramitación incompleta ou nula e falla de aprobación das DOT de Galicia, do Plan MOVE e do “Plan Director de Estradas de Galicia” implican que o “Proxecto de trazado do desdobramento do corredor CG-4.1 do Morrazo” CARECE DA ADECUADA COBERTURA LEGAL, e a Resolución da Secretaría Xeral de Calidade e Avaliación Ambiental de 30 de xullo de 2009, ao eximir ao proxecto de desdobramento da necesidade de efectuar avaliación ambiental, está a vulnerar a lei permitindo obras que nin sequera contan con avaliación ambiental estratéxica.

SETIMO:
As obras contempladas no “Proxecto de trazado do desdobramento do corredor CG-4.1 do Morrazo” as que se pretende eximir do preceptivo trámite de avaliación de impacto ambiental, de levarse a cabo, afectarán de forma apreciable ao LIC San Simón, pertencente á Rede Natura 2000, xa que modificarán o decurso natural das augas que van a dar á Ría de Vigo dende a Punta de Bestia -en Rande-, ate a Punta Domaio, especialmente a traveso do río da Poza da Moura. Isto infrinxe o artigo 6, apartado 3 do Real Decreto 1997/1995, de 7 de decembro, coincidente coa Directiva Europea sobre o hábitat.

OITAVO:

As obras citadas, para as que sibilinamente pretendese a exención do preceptivo trámite de avaliación de impacto ambiental, incidirían en chan rústico de protección de espazos naturais -en concreto nos espazos 19-Montes do Morrazo, e 20-Carballeira de Coiro- constituídos en aplicación da Lei 4/89, do 27 de marzo, sobre conservación dos espazos naturais da flora e fauna silvestre, da que como aplicación en Galicia aparece o Decreto 82/1989 do 11 de maio, que regula a figura de espazo natural en réxime de protección xeral aprobado pola Consellería de Agricultura da Xunta de Galicia, e se creou o Rexistro Xeral de Espazos Naturais de Galicia. 

Coa publicación da Orde do 3 de abril de 1991 da Consellería de Ordenación do Territorio e Obras Públicas dispuxose a entrada en vigor dos proxectos de revisión das Normas Complementarias e Subsidiarias de planeamento das provincias da Coruña, Lugo, Ourense e Pontevedra. Estas normas entraron en vigor segundo Resolución desa Consellería do 10 de xaneiro de 1990 e foron publicadas nos DOG núm. 13, 15, 16, 17, 18, e 20, do 18, 22, 23, 24, 25, 26, e 29 de xaneiro respectivamente, e incluían a definición, cartografía e normativa dos espazos naturais protexidos pertencentes ao Rexistro Xeral de Espazos Naturais de Galicia. 

No artigo 28. Ordenanza reguladora do solo non urbanizable de protección de espacios naturais. 1. Usos permitidos, das citadas  Normas establécese o seguinte:

“No ámbito de aplicación desta norma non se autorizará a construción de ningunha clase de edificación, permitíndose a explotación racional dos recursos vinculados ao medio que non atente contra os valores esenciais que se protexen”.
CONSIDERACIÓNS LEGAIS
A Resolución da Secretaría Xeral de Calidade e Avaliación Ambiental de 30 de xullo de 2009,  pola que se decidiu que non era necesario someter ao trámite de avaliación ambiental o “Proxecto de trazado do desdobramento do corredor CG-4.1 do Morrazo” conculca as disposicións da lexislación vixente en materia medioambiental; de ordenación do territorio; de xestión e preservación dos recursos naturais; de protección da flora e a fauna; etc. e polo tanto, quen a asina incorre no previsto no artigo 404 da Lei Orgánica 10/1995, de 23 de novembro, do Código Penal.
De continuar a tramitación, e si se chegase a aprobación do proxecto, os responsables das obras en cuestión incorrerían no previsto nos artigos 319. 1, 321, 322, 325, 326, 330, 332 e concordantes da Lei Orgánica 10/1995, de 23 de novembro, do Código Penal.
Polo exposto,

SOLICITAMOS:

Teñase por presentado e admitido este escrito relatorio de FEITOS -cos documentos anexos que se achegan- mediante o que se formula denuncia contra:

Justo de Benito Basanta, daquela, Secretario Xeral de Calidade Ambiental e Avaliación Ambiental da Consellería de Medio Ambiente, Territorio e Infraestruturas, da Xunta de Galicia.

As demais persoas –cargos públicos e funcionarios da Xunta de Galicia- cuxa participación nos feitos relatados poida ser demostrada.
ADEMAIS DICIMOS: 
Que interesan a esta parte que se practiquen cantas dilixencias sexan necesarias para a adecuada averiguación dos feitos, así como que se adopten cantas medidas cautelares se estimen oportunas e convenientes para o caso
     En Cangas do Morrazo, a 5 de maio de 2010
_____________________                                _____________________                                      _____________________

